
Ան մեզի տուած է ոյժը վերանորոգումի, որ կու գայ միայն անոնց՝ որոնք կը 
հաւատան և կը վստահին Աստուծոյ.

Ան մեզի կը ներշնչէ վստահութիւն մը, որ կու գայ անոնց միայն՝ որոնք գիտեն 
ըսել. «Տէրը իմ հովիւս է»:

Ստոյգ ըլլալու հիմքը խարսխուած պարտի ըլլալ մեր հաւատքին մէջ, միակ բանը՝ 
խօսող մեզի, բառեր կարեւոր չեն: Նման այն զոյգերուն՝ որոնք կ’ապրին միասին ու կը 
սիրեն իրար, և յաճախ խօսիլը կը նկատեն անկարեւոր. որովհետեւ երբեմն նայուածք 
մը, ժպիտ մը, ձեռքի հպում մը աւելի շատ բան կ’ըսեն քան որեւէ խօսք: Աստուծոյ 
խօսքը մեր սիրտերէն կը ներթափանցէ միայն ա՛յն ատեն՝ երբ մենք հաղորդակից 
ենք իր Սուրբ Հոգիին: Մեր Փրկիչն ու Տէրը՝ Քրիստոս ըսաւ. «Ճշմարիտ կ’ըսեմ ձեզի 
որ բաժակ մը սառը ջուր, սիրով տրուած, յաճախ աւելի կը գնահատուի», որովհետեւ 
այդ արարքը ա՜յնքան սէր կը բովանդակէ ու միաժամանակ կ’արտացոլացնէ՝ որ այդ 
բարերարուողին կեանքը կը հարստանայ ու այդ արարքը կը դառնայ միջոց մը որ 
Աստուծոյ Հոգին մտնէ այդ անձերուն մէջ ու այդպէսով խօսի անոնց:

Հո՛ն ուր սէրը կը խօսի՝ Աստուած կը խօսի: Այս սուրբ յարկէն ներս, մեր 
գաղութներէն ներս և առհասարակ Քրիստոնեայ ընկերութենէն ներս՝ եթէ սէր 
գոյութիւն չունի, ուրեմն աւելորդ է գոյութիւնը մեր հոյակապ տաճարներուն և 
հաստատութիւններուն: Աստուծոյ Հոգին միշտ կը փորձէ խօսիլ, կապի մէջ մտնել 
մարդկութեան հետ, իւրաքանչիւր անհատի, սրտի և կացութեան հետ: Հայր Աստուած 
միշտ կը փորձէ դպչիլ մեր հոգիներուն և միտքերուն իր Միածին Որդւոյն՝ Քրիստոսի 
սիրոյն ընդմէջէն: Հետեւաբար Մեծ Պահոց այս շրջանին բանանք ականջները մեր 
հոգիներուն՝ լսելու համար երկնային կանչը, որ մեզ դարձեալ կը հրաւիրէ դառնալու 
որդիները իր Սիրոյն և Լոյսին: 

Ն.Ա.Մ.  

Աստուած առաւ ափ մը լոյս,
Խառնեց անոր շիթ մը ցօղ.
Դըրաւ հոն կայծ մը շանթէն,
Շաղեց մատովն ըստեղծող.

Յետոյ, մասնիկ մ’առաւ փոխ
Աստղերուն լուռ նըւագէն,
Միստիք բոյրէն վարդերուն,
Զեփիւռին խօլ քըմայքէն.

Արշալոյսին ամօթխած
Շիկնումէն ու խոր տրոփէն
Ծովուն սըրտին, եւ նետեց
Այդ զանգուածին մէջ հրեղէն.

Ապա, դեռ հոն չփըչած
Իր կենսատու շունչը մեծ,
Գորովի մէջ թաթխեց զայն,
Խենթութիւնով համեմեց.

Օծեց կաթիլ մ’արցունքով
Ու վրան սրըսկեց հեշտութիւն.
’Ւ ահա ծընաւ գողտր ու նուրբ
Էակ մը փոքր ու սիրուն.

Կը թըռչտէր, բայց թըռչուն չէր, 
Կը բուրէր, բայց չէր ծաղիկ.
Եւ ունէր շունչ մը գըգուող՝
Թէպէտ եւ չէր զեփիւռիկ.

Էակ մ’աղւոր ու մաքուր՝
Ինչպէս հրեշտակ մ’ոսկեհուր,
Ու դեւի պէս անառակ...
- Եւ  այդ էակը Սէրն էր:

                                                                                     ԱՐՇԱԿ ՉՕՊԱՆԵԱՆ


